
Shanipradoshamahimavarnanam

શનિપ્રદોષમહિમાવર્ણનમ્

(શિવરહસ્યાન્તર્ગતે મહાદેવાખ્યે)

- શિવપાર્વતીસંવાદે -

શ્રીમહાદેવ ઉવાચ ।
ત્રયોદશી પ્રદોષેભ્યો મન્દવારેણ સંયુતઃ ।
પ્રદોષો મે મહાપ્રીતિદાયકઃ શઙ્કરિ પ્રિયો॥ ૧॥
શનિપ્રદોષે સમ્પ્રાપ્તે શુક્લે કૃષ્ણેઽથવા શિવે ।
પક્ષદ્વયે ત્રયોદશ્યાં નિરાહારો ભવેદથ॥ ૨॥
બ્રહ્મચારી ગૃહી ભિક્ષુર્વની નારી નરોઽપિ ।
નિત્યં નૈમિત્તિકં કામ્યમિતિ ત્રેધાઽસ્ય સંસ્થિતિઃ॥ ૩॥
યો યથા કામયેદ્વાપિ દ્વાદશાબ્દં સમાચરેત્ ।
ઉદ્યાપનં ચાસ્ય શિવે સોમવારસમો વિધિઃ॥ ૪॥
કાલો હિ માઘમાસોઽસ્ય શ્રાવણો વા મહેશ્વરિ ।
શનિપ્રદોષયોગેન યદા સમ્પદ્યતે તદા॥ ૫॥
કુર્યાદુદ્યાપનં ચાસ્યઆજન્મા નૈવમાચરેત્ ।
વિધિમસ્ય પ્રવક્ષ્યામિ પૂજાયાઃ શ‍ૃણુ શૈલજે ॥ ૬॥
નદ્યાદૌ ચ નરઃ સ્નાત્વા શુક્લવાસા જિતેન્દ્રિયઃ ।
પ્રક્ષાલ્ય પાદાવાચમ્ય યતવાક્ શુદ્ધમાનસઃ॥ ૭॥
અગ્નિરિત્યાદિભિર્મન્ત્રૈર્ભસ્મનોદ્ધૂલ્ય વિગ્રહમ્ ।
ત્રિયાયુષત્રિપુણ્ડ્રાઙ્કઃ રુદ્રાક્ષાભરણોજ્જવલઃ॥ ૮॥
ઘટીત્રયાવશેષેણ નિત્યકર્મ સમાપ્ય ચ ।
લિઙ્ગસ્ય  પાર્શ્વમાગત્ય કુર્યાત્સઙ્કલ્પપૂર્વકમ્॥ ૯॥

સમ્પાદ્ય પૂજાસમ્ભારં કાલં લબ્ધ્વાથ તં શિવે ।
ત્રયોદશ્યાં દિવા સ્થિત્વા નિરાહારો મહેશ્વર ! ॥ ૧૦॥
નક્તં ભોક્ષ્યામિ દેવેશ ત્રાહિ માં કૃપયા હર ।
સર્વપાપક્ષયકરઃ ઋણદારિદ્ર્યનાશકઃ॥ ૧૧॥
દુર્લભઃ શનિવારેણ યુક્તો મુક્તિપ્રદો નૃણામ્ ।
પ્રદોષો દુર્લભતરસ્તત્ર પૂજાપિ દુર્લભા॥ ૧૨॥
દેવ્યુવાચ ।
ભગવન્ કેન વિધિના સમભ્યર્ચ્ય મહેશ્વરમ્ ।
પ્રદોષે ચાસ્તદોષે તે શનિયુક્તે શિવાર્ચકૈઃ ॥ ૧૩॥
સર્વપાપવિનિર્મુક્તઃ સર્વાન્કામાન્વાપ્નુયાત્ ।
શિવ ઉવાચ ।
સાયં સન્ધ્યાપ્રદોષે તુ ત્રયોદશ્યાં શનેર્દિને  ॥ ૧૪॥
અબ્દશ્ચેચ્છુક્લકૃષ્ણે  વા શિવં દૃષ્ટ્વા મહાફલમ્ ।
સ્થાવરે જઙ્ગમે  વાપિ લિઙ્ગે  તુઙ્ગે  મહેશ્વરિ॥ ૧૫॥
ઉદયે દ્વાદશી કિઞ્ચિત્પ્રદોષેઽથ ત્રયોદશી ।
શિવાર્ચનનેન યત્પુણ્યં તત્પુણ્યં નાન્યધર્મતઃ॥ ૧૬॥
દેવવાદૈસ્તથાન્યૈર્વા યોગૈર્વા કિં  તપસ્યયા ।
શનિપ્રદોષે લિઙ્ગાર્ચા  એકબિલ્વપ્રપૂજના॥ ૧૭॥
શનિપ્રદોષં સમ્પ્રાપ્ય પ્રાતઃ કૃત્યં સમાપ્ય ચ ।
સ્નાત્વા નદ્યાં તટાકે વા ધૌતવાસા જિતેન્દ્રિયઃ॥ ૧૮॥
ઉપાસ્ય પશ્ચિમાં સન્ધ્યાં ભસ્મરુદ્રાક્ષભૂષણઃ ।
શિવાગારં પ્રવિશ્યાથ વિતાનસમલઙ્કૃતમ્॥ ૧૯॥
પુષ્પમાલાઽઽવૃતં ચારુ તૌર્યત્રિકવિનાદિતમ્ ।
ઉપવિશ્યાસને શુભ્રે પ્રાણાનાયમ્ય વાગ્યતઃ॥ ૨૦॥
ભૂતશુદ્ધિં  તતઃ કૃત્વા  માતૃકાક્ષરપૂર્વકમ્ ।
મન્ત્રન્યાસં તતઃ કૃત્વા  શિવપીઠં સમર્ચયેત્॥ ૨૧॥
આધારશક્તિપૂજાં ચ કુર્યાદાગમમન્ત્રતઃ ।

ઉમામહેશ્વરં લિઙ્ગે  સ્થાપ્ય પીઠે મનોરમે॥ ૨૨॥
પઞ્ચબ્રહ્મવિધાનેન દેવં ધ્યાયેદ્વિચક્ષણઃ ।
મૂલમન્ત્રાત્મકં દેવમમ્બિકાસહિતં શિવમ્॥ ૨૩॥
ધ્યાત્વા ચાવાહયેદ્દેવં પદ્મસ્થં પદ્મસન્નિભમ્ ।
ચતુર્ભુજં પ્રસન્નાસ્યં વરદાભયપાણિકમ્॥ ૨૪॥
અક્ષમાલાવૃતકરં ચન્દ્રરેખાવિભૂષિતમ્ ।
નીલકણ્ઠં ત્રિણનેત્રં માં ત્વાં ચ મદ્વામપાર્શ્વગામ્॥ ૨૫॥
સોમધામાનનાં ચારુચઞ્ચચ્ચન્દ્રકલાધરામ્ ।
પ્રસન્નાસ્યાં ચ સુદતીં  તાટઙ્કપરિમણ્ડિતામ્॥ ૨૬॥
સર્વાભરણશોભાઢ્યાં વાસસ્સ્રગ્ગન્ધભૂષિતામ્ ।
એવં ધ્યાત્વાર્ચયેદ્દેવં શ્રદ્ધયા પરમેશ્વરમ્॥ ૨૭॥
અત્રાગચ્છ મહાદેવ પાર્વત્યા સહ શઙ્કર ।
ગૃહાણ મત્કૃતાં પૂજામાસનં પરમેશ્વરિ॥ ૨૮॥
ભવાયેતિ શિવે પાદ્યં વામાયેતિ તથાચમમ્ ।
અર્ઘ્યં સદ્યેતિ મન્ત્રેણ સપુષ્પં વિનિવેદયેત્॥ ૨૯॥
અધોરેણ શિવે સ્નાનં વસ્ત્રં તત્પુરુષેણ ચ ।
ઈશાનેતિ ચ મન્ત્રેણ ઉપવીતં પ્રકલ્પયેત્॥ ૩૦॥
યજ્ઞોપવીતમન્ત્રેણ દદ્યાદુત્તરવાસસમ્ ।
ગન્ધમાલ્યાક્ષતાન્ દદ્યાન્નમઃ સોમાય મન્ત્રતઃ॥ ૩૧॥
ત્રિયમ્બકેતિ મન્ત્રેણ બિલ્વપત્રાણિ ચાર્પયેત્ ।
ઇમા રુદ્રેતિ મન્ત્રેણ અક્ષતાંશ્ચ સમર્પયેત્॥ ૩૨॥
માનસ્તોકેન ધૂપં ચ માનો મન્ત્રેણ દીપકમ્ ।
યચ્છં ચ યોશ્ચ મન્ત્રેણ નૈવેદ્યં દાપયેચ્છિવે॥ ૩૩॥
પરિણેતિ પરીવારાન્ પૂજયેત યતવ્રતઃ ।
બ્રહ્માણં ભાસ્કરં વિષ્ણું જયં વિજયમેવ ચ॥ ૩૪॥
દુર્ગાં ગણપતિં  ચૈવ યજેત્પ્રાચ્યાદિયોગતઃ ।
નન્દીશં ક્ષેત્રપાલં ચ ચણ્ડેશં ભૈરવં તથા॥ ૩૫॥

shanipradoShamahimAvarNanam.pdf 3



શનિપ્રદોષમહિમાવર્ણનમ્

કૈલાસાદીનાથાદ્રીંશ્ચ  કપાલં શૂલમેવ ચ ।
અથ સમ્પૂજ્ય વિધિવત્ મદગ્રે વૃષભેશ્વરમ્॥ ૩૬॥
સ્તુહિ શ્રુતેતિ મન્ત્રેણ વૃષભં ધર્મરૂપિણમ્ ।
મીઢુષ્ટમેતિ ચ સ્કન્દં ગણાનાં ત્વા ગણાધિપમ્॥ ૩૭॥
સર્વોપચારૈર્દેવસ્ય દેવ્યા સહ સમર્ચનમ્ ।
પરિવારાન્ સમભ્યર્ચ્ય તત્તન્મન્ત્રૈર્વિશેષતઃ  ॥ ૩૮॥
મહાનૈવેદ્યમીશાય દેવસ્યત્વેતિ મન્ત્રતઃ ।
પ્રણામપ્રક્રમં ચૈવ નીરાજનપુરઃસરમ્॥ ૩૯॥
છત્રચામરદાનં ચ ઘણ્ટા તૌર્યત્રિકં શિવે ।
દદ્યાત્પ્રસાદયેદ્દેવં ક્ષમ્યતામિતિ સત્તમે॥ ૪૦॥
હોમં ચ વાગ્યતઃ કુર્યાત્પ્રતિષ્ઠાપ્ય હુતાશનમ્ ।
અષ્ટોત્તરસમિદ્ભિશ્ચ બૈલ્વાજ્યચરુણા શતમ્॥ ૪૧॥
શતરુદ્રેણ જુહુયાત્વષેષ્યન્ત્યપિસ્વિષ્ટકૃત્ ।
તતસ્સ્તુવીત દેવેશં શઙ્કરં શશિશેખરમ્॥ ૪૨॥
- -(અથ શિવશિવાસ્તુતિઃ)

ભવાય ભવનાશાય મહાદેવાય ધીમહિ ।
શિવાય નીલકણ્ઠાય શર્વાય શશિમૌલયે॥ ૪૩॥
ઉગ્રાયોગ્રાઘનાશાય ભીમાય ભયનાશિને ।
ઈશાનાય નમસ્તુભ્યં પશૂનાં પતયે નમઃ॥ ૪૪॥
યથા સમસ્તાભયદઃ પશૂનાં પાશમોચકઃ ।
તથા વ્રતેન મે તુષ્ટઃ ઋણદૌર્ભાગ્યનાશકઃ॥ ૪૫॥
નમો ગૌર્યૈ મહાદેવ્યૈ ભવાન્યૈ તે શિવે નમઃ ।
શિવપ્રદાયૈ શર્વાણ્યૈ સૃષ્ટિસ્થિત્યન્તહેતવે॥ ૪૬॥
નમોઽસ્ત્વાર્તિવિનાશિન્યૈ   તુભ્યં સર્વભયાપહે ।
તુભ્યમાનન્દરૂપિણ્યૈ નમઃ કમલલોચને॥ ૪૭॥
વિદ્યાયૈ વેદમાત્રે ચ વેદશક્તિસ્વરૂપિણિ ।
અમ્બિકે તે નમો નિત્યં મમાસ્તુ વરદઃ શિવઃ॥ ૪૮॥

- -(ઇતિ શિવશિવાસ્તુતિઃ)

ઇત્યુપસ્થાય માં દેવિ પુનઃ કુર્યાત્પ્રદક્ષિણામ્ ।
કૃત્વા  સવ્યાપસેવ્યેન પ્રદક્ષિણવિધાનતઃ॥ ૪૯॥
શતમષ્ટોત્તરં કૃત્વા  પ્રણમ્ય ચ પુનઃ પુનઃ ।
સવ્યાપસવ્યમાનેન સોમસૂત્રં ન લઙ્ઘયેત્ ॥ ૫૦॥
શનૈઃ શનૈઃ ક્રમં કુર્યાત્ત્વરાલસ્યાદિવર્જિતઃ   ।
દેવં સમ્મુખતઃ કૃત્વા  બ્રાહ્મણાંશ્ચ વિશેષતઃ॥ ૫૧॥
પ્રદક્ષિણં ક્રમાત્કુર્યાત્ વૃષેણ સહિતં શિવમ્ ।
યાનિ કાનિ ચ પાપાનિ જન્માન્તરકૃતાનિ ચ॥ ૫૨॥
તાનિ તાનિ વિનશ્યન્તિ પ્રદક્ષિણપદે પદે ।
એવં પ્રદક્ષિણં કૃત્વા  નમસ્કૃત્ય પુનઃ પુનઃ॥ ૫૩॥
ગણયિત્વા પદં ભૂયસ્તત્કોટિગુણિતં ભવેત્ ।
અઙ્ગપ્રદક્ષિણા  દેવિ તતઃ કોટિગુણોત્તરા॥ ૫૪॥
પ્રતિ પ્રદક્ષિણં કૃત્વા  સાષ્ટાઙ્ગં  પ્રણમેદ્ભુવિ ।
શિવસ્યાગ્રે સમે દેશે ભૂમિસંલગ્નમસ્તકઃ॥ ૫૫॥
વ્રતી તુ વિધિવદ્ દદ્યાદર્ઘ્યમષ્ટાઙ્ગસંયુતમ્  ।
ગોક્ષીરં ચ કુશાગ્રાણિ ઘૃતં દધિ ચ તણ્ડુલાઃ॥ ૫૬॥
સિદ્ધાર્થકાસ્તથા દૂર્વા ગન્ધપુષ્પાક્ષતાસ્તથા ।
અર્થ્યોઽષ્ટાઙ્ગ  ઇતિ પ્રોક્તસ્તદભાવે સુમૈર્યુતઃ॥ ૫૭॥
પઞ્ચામૃતં પઞ્ચગવ્યં ગન્ધપુષ્પકુશોદકમ્ ।
ફલજાલરસં ચાપિ ઘૃતાભ્યઙ્ગં  તુ કારયેત્॥ ૫૮॥
ભયરોગાદિદારિદ્ર્યપાપક્ષુદપમૃત્યવઃ ।
ઋણશોકં મનસ્તાપં નશ્યન્તુ મમ સર્વદા॥ ૫૯॥
મન્ત્રેણાનેન દત્વાર્ઘ્યં ત્રિવારં પ્રાર્થયેચ્છિવમ્ ।
પ્રસીદ દેવ દેવેશ પ્રસીદ પરમેશ્વર॥ ૬૦॥
પ્રસીદ સોમ સર્વજ્ઞ પ્રસીદ કરુણાકર ।
એવં સમ્પ્રાર્થ્ય દેવેશમુમાં ચાપિ તતો વ્રતી॥ ૬૧॥

શનિપ્રદોષયોગે મે વ્રતં સમ્પૂર્ણતામિયાત્ ।
પ્રસાદં કુરુ દેવેશ યેન મુચ્યે ઋણાર્ણવાત્॥ ૬૨॥
જન્માન્તરસહસ્રેષુ યદૃણં ચ કૃતં મયા ।
દૈવં પિત્ર્યં માનુષાર્ષં મુચ્યે ઋણચતુષ્ટયાત્॥ ૬૩॥
અનૃણોઽહં ભવિષ્યામિ ધનાઢયોઽહં ભવામિ ચ ।
ઇત્થં સમ્પ્રાર્થ્ય દેવેશમાચાર્યં પૂજયેચ્છિવે॥ ૬૪॥
હોમશેષં દાપયેચ્ચ ગાં ચ દદ્યાત્પયસ્વિનીમ્ ।
અરોગાં ચ સવત્સાં ચ કાંસ્યદોહનસંયુતામ્॥ ૬૫॥
અણુમાત્રપ્રદાનેન પ્રદોષેઽથ શનેર્દિને   ।
ઇહામુત્રાક્ષયં પુણ્યં ભોગાનાપ્નોતિ શાશ્વતાન્॥ ૬૬॥
તતો વૃષભમભ્યર્ચ્ય ગન્ધપુષ્પાક્ષતાદિભિઃ ।
ધૂપદીપૈ ચ નૈવેદ્યં તામ્બૂલં શ્વેતવસ્ત્રકમ્॥ ૬૭॥
વૃષાય ધર્મરૂપાય શિવાય શિવમૂર્તયે ।
ઇત્યર્ઘ્યં પ્રાર્થ્ય દત્વા તુ પ્રાર્થયેત્તં યતવ્રતઃ॥ ૬૮॥
અણ્ડં સ્પૃષ્ટ્વા જપેન્મન્ત્રમિન્મતસ્ય વૃષસ્ય ચ ।
શ‍ૃઙ્ગમધ્યે  શિવં દૃષ્ટ્વા મમાહિતમનાઃ શિવે॥ ૬૯॥
ધર્મસ્ત્વં વૃષરૂપેણ જગદાનન્દકારકઃ ।
અષ્ટમૂર્તેરધિષ્ઠાતા ત્વમતઃ પાહિ મામધાત્॥ ૭૦॥
પૃથિવ્યાં યાનિ તીર્થાનિ સાગરાન્તાનિ યાનિ વૈ ।
અણ્ડમાશ્રિત્ય તિષ્ઠન્તિ પ્રદોષે ગોવૃષસ્ય ચ॥ ૭૧॥
કુર્યાત્તદ્વૃષણં  સ્પૃષ્ટ્વા શઙ્કરસ્ય વિલોકનમ્ ।
પ્રદોષે શઙ્કરં દૃષ્ટ્વા વૃષશ‍ૃઙ્ગાન્તરે  શિવે॥ ૭૨॥
બ્રહ્મહત્યાઽયુતં નશ્યેન્મુક્તિં  ભુક્તિં  ચ વિન્દતિ ।
એવં દૃષ્ટ્વા તુ ભુઞ્જીત શામ્ભવૈઃ ક્ષારવર્જિતમ્  ॥ ૭૩॥
વ્રતં સમર્પ્ય દેવાય મન્ત્રેણાનેન શામ્ભવિ ।
વ્રતેનાનેન ચીર્ણેન પ્રસન્નો ભવ શઙ્કર॥ ૭૪॥
ત્વદ્ભક્તિં  પરમં જ્ઞાનં મુક્તિં  ચૈવ પ્રયચ્છ મે ।
અજ્ઞાનાદ્ જ્ઞાનતો વાપિ યત્કૃતં પૂજનં તવ॥ ૭૫॥

શનિપ્રદોષયોગેઽસ્મિન્ તદસ્તુ પ્રીતિકૃત્તવ ।
એવં કૃત્વા  વ્રતં ભક્ત્યા સમ્પૂજ્ય શિવમમ્બિકામ્॥ ૭૬॥
સર્વજ્ઞત્વમવાપ્નોતિ મમ લોકં સ વિન્દતિ ।
ઇદં વ્રતં સપ્તકૃત્વો  યઃ કરોતિ જિતેન્દ્રિયઃ॥ ૭૭॥
મહત્ફલમવાપ્નોતિ ઋણકોટ્યા વિમુચ્યતે ।
એકવિંશતિ   કૃત્વસ્તુ  વ્રતમેતત્સુદુર્લભમ્॥ ૭૮॥
પુત્રાઁલ્લલભતે લોકે ભુક્તિં  મુક્તિં  ચ વિન્દતિ ।
વ્રતસમ્પૂર્ણતાર્થાય ગામેકાં વૃષભં શિવે॥ ૭૯॥
શિવાય વા દ્વિજાયાથ દત્ત્વા ચાશીઃ પ્રયોજયેત્॥ ૮૦॥
ઈશ્વર ઉવાચ ।
દધિક્ષીરમધ્વાજ્ય સશર્કરાભિઃ
શિવે નારિકેલામ્રજમ્બીરસારૈઃ ।
સુગન્ધોદકૈઃ  પુષ્પબિલ્વાદિભિર્માં
સમભ્યર્ચ્ય મુક્તઃ શિવે ધૂપદીપૈઃ॥ ૮૪॥
વરાન્નૈઃ શિવે પાયસાપૂપશાકૈઃ
સુતામ્બૂલનીરાજનછત્રદાનૈઃ ।
પ્રણામસ્તવ પ્રક્રમૈર્નૃત્તગેયૈ-
ર્વરૈશ્ચામરૈરર્ચકો મત્પ્રિયઃ સ્યાત્॥ ૮૫॥
બ્રહ્માણ્ડમણ્ડલગતાનિ સુતીર્થષણ્ડા-
ન્યાયાન્તિ મદ્વૃષવરાણ્ડગતાનિ  તત્ર ।
શ‍ૃઙ્ગાન્તરે  તુ નિવસેદથ ધર્મજાલં
તસ્માત્પ્રદોષસમયે ક્ષણકૃત્સ્પૃશેન્મામ્॥ ૮૬॥
ભૂમૌ પુત્રકલત્રમિત્રસાહિતાઃ સત્રાતિરાત્રાદિભિઃ
યષ્ટારોઽત્ર ભવન્તિ ધાન્યધનકૈર્ગોભિશ્ચ નાગાશ્વકૈઃ ।
પ્રાસાદામ્બરભૂષણં મમ શિવે પ્રાપ્ય પ્રસાદોચ્ચયાત્
તસ્મિન્ તાં પ્રદિશામિ સમ્પદધિકાં મુક્તિં  પ્રદોષાર્ચનાત્॥ ૮૭॥
આનન્દામ્બુજકન્દ એષ ગિરિજે મન્દપ્રદોષો મમ
મન્દારોત્તમમાલયા સુમગણૈઃ વૃન્દારવૃન્દોત્તમાઃ ।

સાનન્દામ્બુધિવીચિમગ્નહૃદયાઃ સમ્પૂજયન્તિ દ્રુતં
કુન્દામન્દસુનિર્મલેન્દુશકલાલઙ્કારમીશે  તદા॥ ૮૮॥
શશિખણ્ડશિખણ્ડખણ્ડપર્શું
વિધિમુણ્ડામલકુણ્ડલેશમાલમ્ ।
ઘનકોદણ્ડધરં ત્વખણ્ડબિલ્વૈઃ
પ્રકટોચ્ચણ્ડતાણ્ડવં સમર્ચ્ય નેમુઃ॥ ૮૯॥
શતમખમુખમુખ્યલેખજાલાઃ
સુમુખા એવ નમન્તિ શઙ્કરાઙ્ઘ્રિમ્  ।
સકલઘૌઘહરે પ્રદોષકાલે
પ્રમથા યલ્લકલિઙ્ગકેન  હૃષ્ટાઃ॥ ૯૦॥
॥ ઇતિ શિવરહસ્યાન્તર્ગતે શનિપ્રદોષમહિમાવર્ણનં સમ્પૂર્ણમ્॥
- ॥ શ્રીશિવરહસ્યમ્ । મહાદેવાખ્યઃ એકાદશમાંશઃ । અધ્યાયઃ ૩૧ શનિપ્રદોષમહિમા । વાવૃત્તશ્લોકાઃ॥

- .. shrIshivarahasyam . mahAdevAkhyaH ekAdashamAMshaH . adhyAyaH 31

shanipradoShamahimA . vAvRRittashlokAH ..

Notes:

Śiva શિવ describes to Pārvatī પાર્વતી about worshiping Him including the entire ŚivaParivāra

શિવપરિવાર during Trayodaśī ત્રયોદશી of Mandavāra મન્દવાર of ŚuklaPakśa શુક્લપક્ષ and

KṛṣṇaPakśa કૃષ્ણપક્ષ i.e. ŚaniPradoṣa / MandaPradoṣa શનિપ્રદોષ / મન્દપ્રદોષ.

Selected Śloka-s from the chapter are presented on this page, including a ŚivaŚivāStutiḥ

શિવશિવાસ્તુતિઃ.

